Месяца иулия в 20 день


СВЯТАГО  СЛАВНАГО ПРОРОКА ИЛИИ.





Поем Блажен муж, 1-й антифон


На велицей вечерни.





На Господи воззвах, стихиры на 6. Глас 1-й.


Подобен: Небесных чинов:


Иже Фесвитянина Илию  колесницею огненною  от  земли щедре преложивый,  Слове: сего молитвами спаси нас верно Тя славящих,  и того творящих радостно божественную память и светоносную.


В трусе и вихре тонце, видел еси Божие пришествие,  Илие  богоблаженне, просвещающее тя древле: на колеснице же седя четвероконней, небо прееждал еси страннолепно, удивляемь богодухновенне.


Иереи студныя ножем заклал еси, небо языком на землю не дождити  удержал еси, ревностию Божественною разжегся: Елиссеа же исполнил еси милоти поданием сугубым, мудре Илие, Божественныя благодати.


Ины стихиры, самогласны. Глас 2. 


Светильники возсияша вселенней два, всесветлый Илия и Елиссей:  ов убо Божественным словом  небесныя капли затвори, и царя обличи, на колеснице же огненней на небеса вознесеся, ов же безчадныя воды исцели  и сугубу благодать прият, Иорданския струи раздели. И ныне со ангелы ликующе, о нас молят, спастися душам нашим.


Яже на воздусе колесница тя подъемши огненосна, яко в трусе на Небеса, огнедохновенную благодать тебе чудес подаде, Илие Фесвитянине, нетленна тя сотворши, еже не видети смерти, дондеже убо проповеси всяческим кончину. Темже прииди, подая нам твоих исправлений наказание.


Светильниче невечерний церквей Божественною ревностию разжигаемь, Илие пророче, небесныя капли затворил еси: и враном питан быв, царя обличил еси, и священники уморил еси: огнь с небесе свел еси: и пятдесятника два уморив,  напитал еси вдовицу елеем и муки малою горстию: и сына ея молитвою воскресил еси. Огнь разжегл еси в воде: Иорданския струи пеш прешел еси: колесницею же огненною на небеса вознеслся еси, Елиссею благодать сугубую подал еси. Молися непрестанно Богу, спастися душам нашим.


Слава, глас 6:


Приидите православных совокупление, сошедшеся днесь в пречестнем храме богоглаголивых пророк, псаломски воспоем сличную песнь, сих прославльшему Христу Богу нашему, и веселием и радостию возопием: радуйся, земный ангеле и небесный человече, Илие великоимените. Радуйся, иже сугубую благодать от Бога приемый, Елисее всечестне. Радуйтеся, заступницы теплии, и предстатели и врачеве душ и телес христолюбивых людей: от всякаго прилога сопротивна и обстояния, и всяких бед избавите верно совершающия всепразднственную память вашу.


И ныне глас тойже :


Кто Тебе не ублажит, Пресвятая Дево; Кто ли не воспоет Твоего пречистаго Рождества; безлетно бо от Отца возсиявый  Сын Единородный Тойже от Тебе, Чистыя, пройде, неизреченно воплощся естеством Бог сый, и естеством быв Человек нас ради не во двою лицу разделяемый но во двою естеству неслитно познаваемый Того моли, Чистая Всеблаженная, помиловатися душам нашим.





На стиховне стихиры, глас 8:


Подобен: О преславнаго чудесе!


Илия пророк предивный, зарею ум просветив,  весь бысть божественен, и царя нечестива суд неправедный зря, негодует: темже и судом Божиим отречение посылает на него  такожде и царицу яко немилостиву и златолюбиву, суду Божию предаде. Но молитвами, Христе, твоего пророка Илии спаси всех нас яко милосерд.


Стих: Моисей и Аарон во иереех Его,  и Самуил в призывающих Имя Его.


Доколе Господи, путь нечестивых спеется, пророче рекл еси; Ты насадил еси и вкоренишася,  и сотвориша плод беззакония: воистину и сами зле погибоша нечестием своим. Возопиют к Тебе и не услышиши. Вскую ми показал еси нечестие судей законопреступных?


Стих: Ты еси иерей вовеки, по чину Мелхиседекову.


Иже честное Твое восхождение,  Честный во пророцех великий Илие, празднующих твоими молитвами  от бед избавляй и скорбей, и лютых нахождений: да ввсегда тебе, преславный пророче, христоименитии людие, почитаем и ублажаем.


Слава, глас 6:


Пророче, проповедниче Христов, престола величествия никогдаже  отступаеши, и коемуждо болящу присно предстоиши: в Вышних служа, вселенную благославляеши, всюду прославляем.


И ныне, Богородичен:


Творец и Избавитель мой, Пречистая, Христос Господь, Из твоих ложесн прошед, В мя оболкийся, первыя клятвы Адама свободи. Темже Ти, Всечистая, Яко Божии Матери же и Деве воистину вопием немолчно: Радуйся ангельски, радуйся Владычице, Предстательство и Покрове и Спасение душ наших.





Тропарь, глас 4:


Во плоти ангел, пророков основание, вторый предтеча пришествия Христова, Илия славный, свыше пославый Елиссееви благодать, недуги отгоняти и прокаженныя очищати: темже и почитающым его точит исцеления.


Слава, и ныне, Богородичен:


Еже от века утаенное, и ангелом несведомое таинство, Тобою, Богородице, сущим на земли явися Бог,  в неслитном соединении воплощаем, и крест волею нас ради восприим, имже воскресив первозданнаго,  спасе от смерти души наша.





